GAIR GAN Y GWEINIDOG MAWRTH 2024
CARIAD SY’N COSTIO’R CYFAN

lesu'n dweud eto ei fod yn mynd i farw a dod yn 6l yn fyw

Pan ddaethon nhw at ei gilydd yn Galilea, dyma lesu'n dweud wrthyn nhw,
“Dw i, Mab y Dyn, yn mynd i gael fy mradychu i afael pobl fydd yn fy lladd, ond
ddeuddydd wedyn bydda i'n dod yn 61 yn fyw.”” Roedd y disgyblion yn ofnadwy o
drist. (Mathew 17 adnodau 22 a 23)

DOD A IESU GERBRON PILAT

Pan ddaeth yn ddydd, cynllwyniodd yr holl brif offeiriaid a henuriaid y bobl
yn erbyn lesu i'w roi i farwolaeth. Rhwymasant ef a mynd ag ef ymaith a'i
drosglwyddo i Pilat, y rhaglaw. (Mathew 27 adnodau 1 a 2)

ALEXEI NAVALNY

Er iddo ddod fel syndod i bawb, yn anffodus, doedd marwolaeth yr ymgyrchydd
Alexei Navalny ddim mor annisgwyl & hynny. Mewn ffilm ddogfennol a ryddhawyd
yn ddiweddar, roedd Navalny a’r gohebydd yn siarad yn agored am y posibilrwydd,
neu hyd yn oed y tebygrwydd, y byddai’n cael ei ladd gan yr awdurdodau am ei
fod wedi protestio mor gyson a ffyddlon yn eu herbyn. Wrth gwrs, mae’n sefyll
mewn olyniaeth lachar o ddewrion wnaeth wrthwynebu Putin yn y blynyddoedd
diwethaf ac a fu farw mewn cyfres o ‘ddamweiniau’.

LLADD GWEN

Weithiau, mae lluniau yn gallu bod yn fwy effeithiol na geiriau. Gwelsom glip
fideo o Navalny yn tynnu coes a chwerthin yn y llys, yn edrych yn iach fel cneuen




ac o fewn ychydig oriau, roedd e wedi marw. Er nad oedd neb ohonom yn ei
‘nabod, gwyddem yn reddfol fod ei wén yn cynrychioli popeth da a gwerthfawr a
gwir, ac yn wrthbwynt llwyr i greulondeb oeraidd Putin a’i gefnogwyr. Rhywsut,
yr hyn oedd yn ein brifo ni i’r byw oedd bod rhywun wedi bod mor greulon & [ladd
gweén.
CARIAD A GOBAITH

Mae dienyddiad Alexei Navalny fel petai’n cynnig taflu goleuni newydd i ni ar
fywyd a marwolaeth Crist. Un o ddarlleniadau cynta’r Grawys ydy hanes bedydd
lesu cyn dechrau ar ei weinidogaeth ymhlith ei bobl yn llawn o ras a chariad
a gobaith ei Dad Nefol. Am gyfnod o ryw dair blynedd, gwyddom i lesu alw
disgyblion ac estyn allan i gleifion a’r rhai oedd ar ymylon cymdeithas gan herio
pobl a gwrthdrefnau oedd yn anghyfiawn ac yn gormesu pobl gyffredin.

Y BYGYTHIAD MWYAF

Roedd rhai o’i gydwladwyr am iddo godi arfau yn erbyn y gyfundrefn Rufeinig
ond gwrthododd y llwybr hwnnw. Doedd lesu ddim yn derfysgwr arfog nac yn
cynllwynio coup milwrol ond eto cafodd ei ddal, ei boenydio, a’i ladd yn y ffordd
greulonaf posib. Ar un olwg, doedd lesu ddim yn beryglus i’r gyfundrefn grefyddol
na’r gyfundrefn filitaraidd neu o leiaf, ddim yn y ffordd arferol. Tybed ydy hi’n
bosib mai’r bygythiad mwyaf i gyfundrefn anghyfiawn a chreulon ar ddiwedd y
dydd ydy cariad, cariad sy’n costio’r cyfan sydd gennym?
GWEN
Navalny lachar, cofiwn di -
Dy safiad dewr yn erbyn trefn

Anwar a chreulon, tithau’n gry -
‘R’6l cilio, doist yn 6l drachefn.

Ai cynnau gwerin gwlad yn fflam,
Ai geiriau gostiodd iti’n ddrud?
Neu ai dy wén? ai dyna pam
Mae’th gorff yn llonydd ac yn fud?

Fe’th gofiwn am dy wén ddi-ball,
Gweén trech na gwenwyn, a mawrhau
Dy hiwmor wrth wynebu’r fall

I’'w diarfogi rhag casau.

Daw’r Groglith &’i greulondeb, bydd
Croeshoelio Cariad, gwadu’r Gwir,
Bydd diffodd haul ar ganol dydd

A chladdu’n gobaith yn y tir.

Ond o’r bedd llwyd fe gwyd yn glén
Ein Crist - yn anorchfygol mwy

Gan roi i’'w holl boenydwyr wén -
Y wén sy’n eu cythruddo hwy.

Croeso cynnes i bawb.

DYDD GWEDDI’R BYD 2024
Cynhelir yr oedfa Gymraeg eleni ym Merea Newydd am 10.30 yb,
ddydd Gwener, Mawrth 1af. Thema’r gwasanaeth yw “Rwy’n erfyn
arnoch i oddef eich gilydd mewn cariad” (Effesiaid 4.2) a pharatowyd
y deunydd gan ferched Cristnogol Palesteina. Bydd y casgliad yn
mynd at gronfa arbennig sy’n cefnogi cyhoeddiadau Cristnogol yn y
Gymraeg, a gwaith gyda phlant ac ieuenctid ar draws Cymru.

CYFARFOD
CYFFREDINOL
BLYNYDDOL
CYTUN BANGOR 2024
Cynhaliwyd Cyfarfod
Cyffredinol Blynyddol Cyt{in
Bangor yn Emaus ar nos lau, Chwefror 8fed.
Am y tro cyntaf yn ein hanes cafwyd cyfarfod
“hybrid”, gyda’r siaradwr gwadd a nifer o
gynrychiolwyr yn ymuno ar Zoom, yn ogystal a
wyneb yn wyneb.
Derbyniwyd adroddiadau ysgrifenedig o dan y
penawdau canlynol:  Wythnos Cymorth
Cristnogol 2023; Bugeiliaid y Stryd; Agor y
Llyfr; a’r gwaith gyda ffoaduriaid.
Cafwyd rhag-hysbysiad gan Llinos Roberts am
Wythnos Cymorth Cristnogol 2024, a fydd yn
rhedeg o Mai 12fed hyd 19eg, yn canolbwyntio
ar effaith yr argyfwng hinsawdd ar Burundi.
Daeth tymor y Cadeirydd, Paul Rowlinson,
Eglwys ein Harglwyddes, i ben ac fe’i olynwyd
gan y Parch Nick Sissons, Eglwys Sant loan.
Cytunodd Sue Eckersley, Eglwys Sant loan, i fod
yn Ysgrifennydd dros dro (am y flwyddyn) a
Kevin Mundy, Eglwys Mosaic, i fod yn Drysorydd.
Parhaodd Delyth Oswy-Shaw, Berea Newydd, fel
Ysgrifennydd Cofnodion, Eleri Jones fel Trefnydd
Cymorth Cristnogol a Kevin Mundy fel gwefeistr.
Gwahoddwyd y Parch Sally Rees, arweinydd
gwaith Caplaniaeth Anna yng Nghymru, i’n
hannerch dros Zoom. Mae Caplaniaeth Anna yn
canolbwyntio ar weithio gyda henoed yn y
gymuned, tu hwnt i furiau capel neu eglwys. Yr
amcan yw cynnig gofal ysbrydol a chrefyddol i
bawb sydd ei angen. Mae’r enw yn cyfeirio at
Anna, gweddw oedrannus y mae Mair, Joseff a’r
Baban lesu yn dod ar ei thraws yn y Deml yn
Efengyl Luc. Eisoes mae tri pherson wedi eu
hyfforddi a’u comisiynu i weithio fel caplaniaid
yn ardal Bangor ac y mae eraill yn dangos
diddordeb. Gellir gwirfoddoli fel Cyfeillion Anna
hefyd i gynorthwyo’r caplaniaid yn eu gwaith.
Mae mwy o wybodaeth ar gael gan Sally drwy
ebost - sallyrees50@gmail.com.

Cytﬁn

Eglwysi ynghyd
yng Nghymru

- Eleri Jones

DOD | ADNABOD EIN HORGANYDDION
(Ail ran)
Bydd rhan olaf mis nesaf

Hoff don Dafydd Tecwyn ydy Cwmgiedd gan
Daniel Protheroe, tra hoff don Enid Griffiths
ydy Blaenwern. Y rheswm am hyn yn 6l Enid
ydy ei bod yn don sydd wedi ei llunio’n
gelfydd gyda chordiau cadarn. Mae’r don yn
dechrau’n dawel ac yn weddol isel o ran yr
alaw, ac yna mae’n adeiladu’n raddol gan
godi’n uwch o gymal i gymal cyn cyrraedd
uchafbwynt, ac yna mae’n tawelu tua’r
diwedd.

Hoff emyn Dafydd Tecwyn vydy ‘Fe
chwythodd yr awel ar Gymru drachefn’
gan y Parch John Gwilym Jones.

Hoff eiriau Enid ydy ‘Rho im yr hedd’. Mae
naws nefolaidd yn y geiriau ac mae’n rhoi
cysur a thawelwch meddwl mewn cyfnodau
anodd. Mae’r geiriau ‘Mae’n dawel gyda’r
lesu wrth y Groes’ yn llawn gobaith, beth
bynnag yw’r trafferthion.

Dechreuodd Dafydd Tecwyn gyfeilio mewn
oedfaon ym Medi 1976 yng nghapel Horeb
Mynytho mewn cyfarfod pregethu.

Drwy chwarae’r harmoniwm yn Ysgol Sul
Tabor, Bryn, cangen o Soar Llwynhendy yn
1952 y dechreuodd Enid gyfeilio’n
gyhoeddus. Wnaeth hi ddim chwarae’r organ
nes iddi chwarae ym Mhenuel tua 1971/1972.

Yn ol Dafydd, mae’n bwysig i’r organydd
gymryd yr arweiniad yn briodol gyda’r
rhagarweiniad, ac yna aros yn y cefndir er
mwyn i’r lleisiau fod yn fwy clywadwy na’r
offeryn.

Cred Enid bod cyfeiliant organ yn holl bwysig
gan ei fod yn rhoi amseriad sicr ar y dechrau.
Mae’n gwthio’r gynulleidfa yn ei blaen os
byddant yn arafu ac yn rhoi cadernid i'r
gynghanedd oherwydd y pedalau traed.




Yr Wythnos Weddi am Undeb Cristnogol - 2024

Trefnwyd rhaglen lawn o gyfarfodydd eleni gan ddefnyddio
deunydd a baratowyd gan Eglwysi Cristnogol Burkina Faso
ar y thema - “Dos a gwna dithau'r un modd” - allan o
Ddameg y Samariad Trugarog yn Efengyl Luc.
Ar nos lau, lonawr 18fed, cynhaliwyd oedfa
ddwyieithog yn Eglwys Sant loan i agor yr Wythnos
Weddi, dan ofal Casi a Nick Sissons, gweinidog
Eglwys Sant loan. Cymerwyd rhan hefyd gan Sue
Eckersley, Elen Lansdown ac Eleri Jones. Cafwyd
cyflwyniad i Burkino Faso a’u hanes cythryblus
diweddar gan Nick, a myfyrdod ar ystyr dameg y
Samariad Trugarog gan Casi.

LY i i

Llun gan Gareth Ffowc Roberts

Yn y llun, cawn gip ar Eglwys Sant loan ar ei newydd wedd - yr Eglwys bellach yn gyfuniad
o’r modern a’r traddodiadol.

Ar y noson ganlynol, cynhaliwyd oedfa yn arddull Taizé yn Eglwys Ein Harglwyddes a Sant
lago dan arweiniad y Tad Adrian. Darllenwyd dameg y Samariad Trugarog mewn sawl iaith
wahanol, yn ogystal a’r Saesneg,

Ar ddydd Llun, Mawrth a Mercher yr wythnos wedyn cynhaliwyd cyfres o gyfarfodydd trafod
ar thema’r Wythnos Weddi ym Mhenrallt, Ty Cwrdd y Crynwyr a Berea Newydd.

Daeth nifer dda o bobl ynghyd yn ystod yr wythnos, er bod y rhifau yn dibynnu ar y lleoliad
(a’r tywydd!). Diolch yn fawr i bawb a ddaeth i gefnogi.

Fe ddaw manylion cyfarfodydd Pasg Cytln Bangor i’r cyhoeddiadau maes o law.

Eleri Jones

CROESO
MENAI

Gan fod Emaus mor gefnogol i ffoaduriaid drwy CROESO MENAI, DYMA NI
a PHOBL | BOBL, dyma grynodeb o adroddiad diweddar ar rai o’u gweithgareddau yn
2023:

EDRYCH NOL AR 2023
Mae Dyma Ni am rannu gyda’n cefnogwyr yr hyn buom yn ei wneud yn 2023. Hyd
yma, nid ydym wedi rhannu llawer hefo chi, gan fod gweithio gyda cheiswyr lloches
yn gallu bod yn sensitif a phreifat. Ond dyma ychydig am lwyddiannau’r flwyddyn a
aeth heibio.

Yn 2022 sefydlwyd Dyma Ni Wcrain (DNU), sef hwb neu ganolfan gymunedol i
groesawu a chefnogi ffoaduriaid o Wcrain oedd yn ceisio noddfa yn yr ardal. Roedd
hwn yn llwyddiannus iawn. Cynhaliwyd dwy sesiwn bob wythnos yn Nhy Cwrdd y
Crynwyr (ein partneriaid yn y prosiect), ac roedd y sesiynau’n boblogaidd iawn gan
lawer o gyfeillion Wcrain.

Erbyn mis Mawrth 2023, roedd DNU yn dirwyn i ben yn naturiol. Fodd bynnag, cawsom
wybod bod ceiswyr lloches o westai yng Nghaerdydd am gael eu hail-gartrefu yng
Ngwynedd. Felly fel mater o frys, sefydlwyd tim newydd i gefnogi’r grwp hynod
fregus yma, a galwyd y grwp yn Cyfeillio Dyma Ni / Dyma Ni Befriending (DNB).

Roedd rhaid i ni ddysgu llawer mewn amser byr, gan fod cymaint o reoliadau lloches
i’w deall. Ond yn fuan iawn daeth y pedwar sylfaenydd (Catherine Griffiths, Sue
Hofsteede, Lesley Conran a Frances Voelcker) i ddeall be-oedd-be, drwy ddysgu gan
arbenigwyr mewn ardaloedd eraill o Brydain. Drwy weithio mewn partneriaeth a
Pobl i Bobl, créwyd Ffrindiau Bangor, er mwyn darparu gofal bugeiliol, cyfleon
gwirfoddoli, tripiau a gweithgareddau.

O fewn ychydig fisoedd, gyda chymorth gwirfoddolwyr newydd, roeddem yn cynnal
dwy sesiwn galw heibio, a noson gemau bob wythnos. Dynion yn bennaf ydy’r
defnyddwyr, sy’n byw’n lleol mewn tai wedi’i rhannu. Dim ond £48 yr wythnos oedd
y dynion yn ei gael gan y llywodraeth i fyw arno, a gan nad oedd hawl ganddyn nhw
i weithio, roedden nhw’n ysu am rhywbeth i wneud i lenwi eu dyddiau hir. Maen
nhw’n poeni’n affwysol am eu hachosion lloches, a’u teuluoedd sydd wedi cael eu
gadael ar ol.

Fe ddaeth hi’n amlwg yn fuan iawn fod gan nifer o’r dynion wragedd a phlant yn 6l
gartref, nad ydyn nhw efallai wedi eu gweld ers blynyddoedd. Diolch byth am
gyfryngau cymdeithasol - mae’n golygu gymaint i’r rhai sy’n gallu cysylltu hefo bobl
adre dros y we. Ond roedd un dyn ifanc heb weld ei wraig ers 7 mlynedd, a dim ond
wedi siarad efo hi ddwywaith dros y ffon yn y cyfnod yna, oherwydd diffygion y we
yn ei famwlad. Roedd DNB yn falch iawn o allu hwyluso galwad ffon iddo fis Rhagfyr,
er mwyn iddo allu rhoi’r newyddion da i’w wraig a’i deulu ei fod o’r diwedd wedi

llwyddo cael statws ffoadur.

Yn ystod y sesiynau, bydd gwaith cefnogi dwys un-i-un yn digwydd, a gwirfoddolwr
yn rhoi cymorth a chyngor. Ond bydd hefyd amser i gael hwyl, gan rannu bwyd,
chwarae gemau, tyfu llysiau, ymarfer Saesneg a Chymraeg, ymweld a fferm, parti
Nadolig a hyd yn oed gweithdy drymio. Mae Pobl i Bobl wedi trefnu cyfleon i
wirfoddoli yn y mynyddoedd ac ar lan y mér; ymweld a Chastell Penrhyn; a dringo
(tu allan a dan do). Ar y cyd, mae’r ddwy elusen wedi darparu beics, hwfers, offer
cegin, gliniaduron, cardiau sim, a dillad penodol - llawer o’r rhain wedi eu cyfrannu
gan ein cefnogwyr gwych.

Ym mis Tachwedd, sefydlodd Cyngor Gwynedd wasanaeth galw heibio i ffoaduriaid a
cheiswyr lloches ym Mangor. Bu’n adnodd defnyddiol iawn a gwneir defnydd da
ohono. Does gan y Cyngor ddim cyfrifoldeb i ofalu am geiswyr lloches - Clearsprings
(contractwr preifat y Swyddfa Gartref) sydd a’r rol yma, ac mae’r gefnogaeth maen
nhw’n ei gynnig yn gyfyngedig iawn. Er hynny, mae’r ddau gyngor lleol wedi bod yn
rhagweithiol iawn yn cefnogi ceiswyr lloches yn yr ardal. Ar hyn o bryd, dim ond yng
Ngwynedd mae ceiswyr lloches wedi eu cartrefu, ond mae Ynys Mon yn disgwyl
derbyn unigolion yn fuan.

Ym mis Medi, cychwynnodd llawer o’r dynion ddosbarthiadau ESOL yng Ngholeg
Menai, a chofrestrodd nifer fach sydd a Saesneg da, ar gyrsiau Technoleg
Cerddoriaeth, Gwaith Saer, Peirianneg, a gwaith barbwr. Mae pawb wedi setlo'n dda
iawn ar eu cyrsiau, ac yn falch o gael rhywbeth i'w wneud, gan ddechrau paratoi ar
gyfer y diwrnod pan fyddan nhw’n gallu gweithio a thalu’n 6l i'w gwlad newydd.
Rydym yn ddiolchgar iawn i Goleg Menai am eu cefnogaeth ac am ymateb cadarnhaol
pob adran.

Mae DNB yn hwyluso cyfarfodydd ar-lein gyda chyfreithwyr; yn talu am docynnau
trén a bws i ymweld a chyfreithiwr neu swyddfa llywodraeth; yn rhoi cefnogaeth
emosiynol pan fydd cyfweliad holl-bwysig; yn cyfeirio pobl am gymorth ar gyfer
problemau tai a hawliau lloches; yn helpu pobl i gael apwyntiad meddyg, neu
deintydd ar frys; ac yn rhoi cymorth hefo opsiynau coleg. Mae ymholiadau newydd,
a chais am gymorth, yn codi bron bob wythnos.

Fel y gwelwch, bu’n flwyddyn brysur a heriol iawn, ond bu’r gwobrau yn enfawr.
Mae'n bleser pur bod yng nghwmni’r dynion, maen nhw’n bobl hynod, yn gwrtais, ac
ar y cyfan yn siriol a chadarnhaol. Ond maen nhw hefyd yn anghenus iawn - a hoffem
gredu i ni allu gwneud peth gwahaniaeth ar eu taith hir - taith i noddfa, a chartref
newydd, diogel yn y wlad hon. Mae’r ychydig gafodd hawl i aros wedi dewis aros yn
ardal Bangor - gobeithio bod hyn yn dyst i’r croeso cynnes maen nhw wedi ei dderbyn
yn ein cymuned leol.

Mae Cyfeillio Dyma Ni (DNB) yn gobeithio sicrhau mwy o gyllid yn 2024 er mwyn gallu
darparu mwy o adnoddau a gweithgareddau, a pharhau i wella ansawdd bywyd y
dynion. Os oes gennych unrhyw gwestiynau neu os hoffech gyfrannu’n ariannol neu
wirfoddoli gyda Cyfeillio Dyma Ni, cysylltwch a dymanibefriending@gmail.com.

Tim Cyfeillio Dyma Ni




MASNACH DEG
Cynhelir
ein bore coffi nesaf,
dydd Sadwrn, Mawrth 2il

MASNACH DEG 010-12 o’r gloch.

Yn 6l ein harfer yr adeg yma, byddwn yn
dathlu Masnach Deg, ac fe fydd cyfle i ddysgu
mwy am rai o gynhyrchwyr ein nwyddau.
Byddwn hefyd yn cefnogi “Big Brew”
Transform Trade, sydd eleni’n gobeithio
helpu 100 o gymunedau yng Ngogledd
Orllewin Bangladesh i gychwyn siopau bach
cymunedol sy’n arbed gorfod teithio i’r trefi
i brynu eu nwyddau. Mae’r siopau yma’n rhoi
cyfle i wragedd ddatblygu busnesau,
ac yn eu galluogi i siopa heb orfod bod yn
ddibynnol ar eu gwyr.
Dewch am baned a chacen Masnach Deg, ac i
ddysgu mwy am y prosiect yma. Bydd cyfle
hefyd i roi cyfraniad tuag ato. (Arian parod
yn unig os gwelwch yn dda.)

[Nodwch na fydd cinio cawl yn

dllyn fel yr awgrymwyd cynt.]

.. Dlolch

Transform $ am ymuno a ni...
Trade — b/

OEDFAON
A CHYFARFODYDD MAWRTH

Bore Sadwrn, 2 Mawrth
10am tan 12pm Bore Coffi Masnach Deg

Bore Sul, 3 Mawrth
Oedfa gymun dan arweiniad y gweinidog

Bore Sul, 10 Mawrth
Oedfa pob oed dan arweiniad y gweinidog

Pnawn Mawrth, 12 Mawrth
3pm tan 4pm Cyfarfod ‘paned a sgwrs’

Bore Sul, 17 Mawrth
Oedfa dan arweiniad Dr Menna Machreth

Bore Sul, 24 Mawrth, Sul y Blodau
Oedfa dan arweiniad y gweinidog

Bore Sul, 31 Mawrth, Sul y Pasg
Oedfa dan arweiniad y gweinidog

eu stamplau Nadohg
Roedd swyddfa leol RNIB
yn ddiolchgar ?wn amdanynt.

Y CLWB DARLLEN

ATERRIBLE
KINDNESS

BWYSIG

i o
DA CaNaN ]

-

JO BROWNING WROE

Mae dyddiad y cyfarfod nesaf
wedi ei ohirio
tan ddydd Gwener, Mawrth 8fed,
er mwyn osgoi gwrthdaro hefo
unrhyw ddathliad Gwyl Ddewi.
Y llyfr fyddwn ni'n ei drafod
bryd hynny fydd
A Terrible Kindness
gan Jo Brownig Wroe.




¥-Dyaa Gy

Dewl
Hapus!

Gwnewch y pethau bychain .......

. E 5 peth syml y gallwn ni eu gwneud

Cymerwch amser i sylwi ar bethau o'ch
cwmpas - byd natur, yr adar yn canu, blodau
yn blaguro - a mwynhewch y profiad.

Gwnewch amser i gysylltu hefo ffrindiau
CYSYLLTU a theulu. Codwch y ffon i gael sgwrs hefo hen
ffrind, anfonwch neges destun, neu e-bost.

Mae bod yn actif yn gwneud i chi deimlo’n dda.
BOD YN Symudwch — dawnsiwch, canwch, ewch am
ACTIF dro, ewch i redeg neu i feicio yn yr awyr iach.

DAL AT Mae dysgu rhywbeth newydd yn gallu bod yn
hwyl, a gwneud i chi deimlo’n dda. Dysgwch
I DDYSGU chwarae offeryn newydd, neu iaith arall.

= K

Mae gwirfoddoli neu wneud cymwynas garedig
RHOI i helpu cymydog neu berthynas yn gallu
gwneud i CHI deimlo’n hapusach hefyd.

2N GIG | scacsondin
R, NHS Putic Heatn




CORNEL
POSAU
GARETH

ATEB | BOS
CHWEFROR 2024
POS PLYGAIN

Dwsin dwsin a deunaw deunaw
yw 468
a llinell gyntaf
carol 468 yn C Ff
yw ‘Tua Bethlem dref’

POS MAWRTH 2024
POS BAT A PHEL

Prynais fat a phél
mewn siop
ail-law
am bunt
a deg ceiniog.

. Roedd y bat bunt

yn ddrutach
na’r bél.

Faint oedd pris y bél?
Gofal piau hi!

Bydd yr ateb yn rhifyn Ebrill.

BLODAU

Diolch i Jennifer Thomas a Catrin Evans
am ofalu fod blodau
ar gyfer Mis Chwefror.

MIS MAWRTH

Mawrth 3 a 10
Helen Owen

Mawrth 17, 24 a 31
Ann Roberts

Diolch i bawb sydd wedi rhoi eu henw
ar gyfer rhoi blodau yn ystod 2024.
Mae sawl bwich ar y rhestr
ac fe fyddwn yn gwerthfawrogi
petai mwy yn cynnig rhoi blodau
yn ystod y flwyddyn.

Mae croeso i chi gysylltu
gyda Kath neu Meriel
fel bo’r rhestr yn cael ei llenwi.

Diolch Kath a Meriel

Kath Jones - 01248 353313
Meriel Parry - 01248 352205
neu
merielparry@gmail.com




PENBLWYDDI

Llongyfarchiadau mawr i Valerie Ellis ar ddathlu ei phenblwydd yn 92 oed ar Chwefror 8fed.
Dyma lun ohoni gyda ei wyrion Aron a Morgan, gyda’r canhwyllau ar y gacen wedi eu gosod yn
addas iawn!

Cafodd gwrandawyr Radio Cymru wrando ar Valerie yn siarad efo Aled Hughes ar ei raglen
foreol, ac am y ffaith ei bod wedi bod yn chwarae’r organ ac yn cyfeilio mewn oedfaon ers 83
o flynyddoedd. Bu Valerie’n son sut y dechreuodd y daith, a’r ffaith ei bod yn dal i gyfeilio
mewn oedfaon hyd heddiw. Cafodd y gwrandawyr hefyd glywed Valerie’n chwarae ambell don
ar yr organ sydd ganddi yn ei chartref.

Yn briodol ddigon, mi soniodd Valerie hefyd am y balchder a deimlodd ychydig wythnosau’n 6l

pan y talwyd teyrnged iddi hi a’r chwech o’r organyddion eraill sydd gennym yn Emaus am eu
gwaith yn cyfeilio yn yr oedfaon o Sul i Sul. Diolchodd yn arbennig i Casi am drefnu’r achlysur.

CANT OED

Llongyfarchiadau i’r Parchedig Dennis Young
ar ddathlu ei ben blwydd yn gant oed y mis yma.

= * Bydd aelodau Penuel yn ei gofio ef a’i briod Arfonia yn aelodau yn yr eglwys
rai blynyddoedd yn ol.
Wedi cyfnod yn byw yng Nghaernarfon, mae’r ddau bellach wedi ymgartrefu yn Aberystwyth.

Anfonwn ein dymuniadau gorau.

PEN BLWYDD HAPUS EIRLYS

B - Ar Chwefror 22ain bydd un o’n haelodau hynaf ac un o selogion Penuel
“ & yn dathlu ei phenblwydd yn 90.

Mae Eirlys ym Mhlas Garnedd, Llanfairpwll ac yn derbyn

ymweliadau cyson.

Cafodd Casi y cyfle i alw gydag Eirlys a chael croeso cynnes ganddi hi ac Eleri. Fe roddodd
flodau a cherdyn iddi ar eich rhan chi fel aelodau a ffrindiau Emaus.

Dymuniadau gorau am benblwydd hapus, Eirlys
oddiwrth pawb yn Emaus.

DATHLU GYDA CHACEN BINC!

Dymuniadau gorau i Casi, ein
Gweinidog, wrth iddi hi ddathlu
pen blwydd arbennig ar ddydd
Llun, Chwefror 26ain. | nodi’r
achlysur, cyflwynwyd basged
hyfryd o flodau a chacen pen
blwydd iddi yn ystod yr oedfa fore
Sul, Chwefror 25ain.

Ni ddatgelwyd ei hoedran, ond fe
osododd Gareth Ffowc Roberts bos
mathemategol i’r gynulleidfa er
mwyn eu helpu i ddyfalu! Ar
ddiwedd yr oedfa, cafodd pawb
baned a thamaid o’r gacen binc
flasus, a chyfle i gael sgwrs a Casi
ac i’w llongyfarch.

Roedd trefnydd y gacen yn amlwg
yn gwybod beth yw ei hoff liw!




CINIO EMAUS YNA & M

Ddydd Sul, 18fed Chwefror, aeth criw da ohonom draw i gael cinio yn A & M, Parc Menai.
Dyma’r ail dro inni fynd yno gan ein bod wedi cael ein plesio flwyddyn diwethaf a
chael croeso twymgalon gan y perchnogion a’r staff cyfeillgar. Chawsom ni mo’n siomi -
dewis rhwng cawl neu darten caws a nionyn i’r cwrs cyntaf, wedyn digon o ddewis o gi-
goedd a llysiau a phwdinau hyfryd cyn darfod y pryd gyda panad o de neu goffi. Roedd
platiau gweigion, sgyrsiau melys a phawb yn mwynhau.

Diolch i Catrin am dynnu lluniau sydd yn adlewyrchu’r mwyniant. - Sian Arwel




CYFEIRIADUR EMAUS

ADEILAD A BWCIO YSTAFELLOEDD:
Wesley Evans
wesley.evans@phonecoop.coop
680858

BMS:
Sian Arwel Davies
arwelfa@hotmail.co.uk
713464

CYTUN A CHYMORTH CRISTNOGOL:
Eleri Lloyd Jones
eleri.jones30@btinternet.com
364665

GWEINIDOG:
y Parchg Casi M Jones
gweinidog.emaus.bangor@gmail.com
07984 085267

MASNACH DEG:
Catrin Evans
catrin.evans@phonecoop.coop
680858

NEGESYDD - CYSODI:
Eirwyn Morris
negesydd@btinternet.com

NEGESYDD - ROTA GOLYGU:

Gareth Ffowc Roberts
‘ysgrifennydd.emaus.bangor@gmail.com
351243

PANED A SGWRS
Menna Roberts
garethamenna®@btinternet.com
351243
Jennifer Thomas
gwjen@tiscali.co.uk
362125

ROTA BLODAU
Kath Jones
353313
Meriel Parry
merielparry@gmail.com
352205

ROTA’R ORGAN:
Enid Griffiths
712726

SWYDDOG DIOGELU:
Eleri Lloyd Jones
eleri.jones30@btinternet.com
364665

TIAFI:
Elen Lansdown
elen.lansdown@icloud.com
364843

TRYSORYDD:
David Llewelyn Jones
trysorydd.emaus.bangor@gmail.com
01766 522968

YSGRIFENNYDD ARIANNOL.:
Dilwen Lloyd Jones
dilwen.emaus.bangor@gmail.com
364665

YSGRIFENNYDD CYHOEDDIADAU:
Rhianwen Huws Roberts
erwwen01@gmail.com

352726

YSGRIFENNYDD CYFFREDINOL:
Gareth Ffowc Roberts
ysgrifennydd.emaus.bangor@gmail.com
351243

